
(ap) Bun 30 onns suenter las em-
provas da sajettar cun muniziun
d’uran na san ins betg constatar
sin il «Ochsenboden» (SZ) in
augment da la radioactivitad.  Là
veva la firma Oerlikon Contraves
Pyrotec SA fatg ils onns 1966 en-
fin 1969 tests cun muniziun
d’uran. Quels tests n’hajan muntà
ni per la populaziun ni per l’am-
bient ina periclitaziun. Quai ha il

chantun Sviz communitgà suenter
avair terminà l’analisa speciala fa-
tga da la Suva. Era tar las analisas
da l’Uffizi federal per sanadad
n’han ins betg pudì constatar ina
concentraziun pli auta d’uran en
l’aua da la Sihl, l’aua sutterrana e
l’aua da baiver. Las retschertgas dal
terren sin l’areal dad in deposit
vegl, talas vid mescals e barba-pign
han mussà ils medems resultats.

Nagina periclitaziun 
pervi da muniziun d’uran

Sin il «Ochsenboden» è vegnì sajettà 123 sajets d’emprova cun muniziun
d’uran. KEYSTONE

(lq) Il cussegl federal taxescha
il WEF per in impurtant lieu da
scuntrada e vul mantegnair el
vinavant en Svizra. Quai ha il
pledader Achille Casanova dà en-
conuschent ier. Il cussegl federal
haja tratg ina bilanza positiva dal
31avel WEF. I saja vegnì puntuà
che pliras organisaziuns nungu-
vernamentalas hajan pudì pren-

der part al WEF ed uschia pudì
exprimer lur critica envers la glo-
balisaziun. Era las occurrenzas
alternativas duaian tenor la ve-
glia dal cussegl federal vegnir
cuntinuadas. Ils eveniments ne-
gativs sajan era vegnids tractads.
I saja sa mussà che las mesiras da
segirtad extraordinarias sajan sta-
das giustifitgadas.

WEF vinavant en Svizra

Ina surpraisa per 
il durmigliet e 
per il fotograf

■ (gv) Il durmigliet è stà
surstà cura ch’el è vegnì
traplà la damaun marvegl
davos la scua. Era il foto-

graf è stà surstà, ha dentant
anc pudì fotografar l’animal
ch’ins na vesa betg savens.
Avais er Vus ina fotografia
ch’i fiss la valita da publit-

gar en La Quotidiana? 
Faschai schi bun e tramet-
tei ella cun in curt text a 
La Quotidiana, fotografia 

a fin z, 7130 Glion. 
FOTO R. MAZZETTA

Il mund fascinant 
dals amfibis

Il terz tom da la collecziun «Egls averts» è cumparì

■ (anr/lw) Dacurt è cumparì il
terz tom da la collecziun da
cudeschs «Egls averts», ils
«Amfibis». Cun agid da bel-
lezza fotografias ed illustra-
ziuns declera el la derivanza,
l’anatomia, la vita ed er la
protecziun dals amfibis. El è
in anè en la chadaina da cu-
deschs per la giuventetgna da-
vart temas scientifics, filosofics
ed istorics che duai, en ils pro-
xims onns, vegnir amplifitgada.

Cudeschs da pops datti
avunda en rumantsch, ed els
vegnan er cumprads. Da cun-
tanscher la giuventetgna cun
lectura para percunter dad esser
pli difficil. Che grond interess
dasdan però cudeschs da carac-
ter instructiv e scientific, com-
munitgescha la Lia rumantscha

che sustegna la publicaziun da
la collecziun «Egls averts» da-
vart da l’Uniun Rumantsch
Grischun. Tar la collecziun da
cudeschs illustrads sa tracti d’in
product da la chasa editura
Dorling Kindersley a Londra
che po – grazia a la tecnica mo-
derna cun computers – vegnir
translatà en autras linguas e
surpiglià da maniera efficazia e
cun paucs custs. La chasa edi-
tura pretenda però in’ediziun
d’almain 2000 exemplars per
lingua, da maniera ch’i vegn,
per il rumantsch, en dumonda
be ina varianta, e quai è pia il
rumantsch grischun. Suenter
ils toms «Mammals» (1999) e
«Futur» (2000) è cumparì da-
curt il terz tom da questa re-
tscha: «Amfibis».

In amfibi maina 
ina vita dubla

Ils cudeschs èn ordvart bels ed
instructivs e munids cun foto-
grafias ed illustraziuns stupen-
tas. L’emprim chapitel da la pu-
blicaziun actuala è deditgà a la
dumonda da basa «Tge è in
amfibi». I s’emprenda ch’il pled
«amfibi» deriva dal grec «am-
phi» e «bios», quai che signi-
fitga «vita dubla», pia ina vita
tant en l’aua sco er sin terra. Tar
ils amfibis tutgan tranter auter
las raunas, ils rustgs, ils sala-
manders, entant che luschards
e serps vegnan numnads sut il
titel «Quai n’è betg in amfibi».
En in auter chapitel s’em-
prenda a differenziar tranter
rauna e rustg, in chapitel s’oc-
cupa da la derivanza dals amfi-
bis, in da la reproducziun ed in
– fitg impurtant! – da la meta-
morfosa da la larva (p. ex. sitola
u gutta-chaval) a l’amfibi cre-
schì (p. ex. rauna).

In chapitel tracta la protec-
ziun dals amfibis. Il cudesch
vegn concludì cun in glossari
che cumpiglia ils pleds impur-
tants u difficils sco abitadi
(spazi da viver), carnivor (che
maglia charn), erodinamic (cun
pauca resistenza vers l’aria) e
blers auters pli. Fascinant èsi
ch’amifibis da tut il mund
vegnan preschentads, il rustg
cornà verd cun in dissegn exo-
tic che viva en l’America dal sid
sper nossa rauna da prada cun
ses vestgì brin.

Tut ils cudeschs da la collec-
ziun «Egls averts» porschan ina
lectura fascinanta, attractiva e
divertenta davart las tematicas
las pli differentas.

Els s’adattan dentant era fitg
bain a l’instrucziun en scola
(biologia, lingua, istorgia, etno-
logia e.u.v.). Mintga cudesch il-
lustrà cumpiglia in quadern
spezial per magistras e magi-
sters cun propostas per lec-
ziuns.

Previs èsi d’edir quindesch
fin ventg ulteriurs toms en ils
proxims onns.

Per il 2001 e 2002 èn plani-
sads ils «Utschels» ed ils «Rep-
tils».

Clarke, Barry: Amfibis. Collecziun
«Egls averts», tom 3. Cuira: Uniun
Rumantsch Grischun 2000. Amfibis – ina nova publicaziun per giuvenils. ANR

